
Нэг.Асуудалд дүн шинжилгээ хийсэн байдал

	Монгол Улс дахь төрийн 4.276 байгууллагад 226.895 төрийн албан хаагч ажиллаж байна. Үүнээс улс төрийн албан хаагч 3823,  төрийн захиргааны албан хаагч 21350, төрийн тусгай 49081, төрийн үйлчилгээний 152641 албан хаагч байна. 


	
Д/д
	
Төрийн байгууллага


	
Эзлэх хувь

	1
	Монгол Улсын Ерөнхийлөгчийн Тамгын газар, түүний харьяа байгууллага 

	0.1

	2
	Улсын Их Хурал, Улсын Их Хурлын Тамгын газар, Улсын Их Хурлаас удирдлага нь  томилогддог байгууллага, тэдгээрийн харьяа байгууллага 

	1.3

	3
	Гүйцэтгэх эрх мэдлийн буюу Засгийн  газар, Засгийн газрын Хэрэг эрхлэх газар, төрийн захиргааны төв байгууллага, түүний харьяа байгууллага 

	67.8

	4
	Шүүх эрх мэдлийн  байгууллага

	2.1

	5
	Нутгийн өөрөө удирдах ёсны байгууллага, 
нутгийн  захиргааны байгууллага 

	27.8




Төрийн захиргааны дээд болон төв 2 байгууллагад 534,  төрийн  захиргааны төв 16 байгууллагад 64, төрийн захиргааны 742 байгууллагад 3225 төрийн улс төрийн албан хаагч ажиллаж байна.[footnoteRef:1] [1:  Төрийн албаны зөвлөлийн цахим хуудас 2024 оны  байдлаар   /https://bi.csc.gov.mn/ 2026 оны 03 сарын 26-ны өдөр нэвтэрсэн. ] 


Төрийн албаны тухай хуулийн 39 дүгээр зүйлээр төрийн албан хаагчийн үйл ажиллагаанд хориглох зүйлийг заасан бөгөөд тус зүйлийн 39.1.13 дахь заалтад зааснаар хэвлэл, мэдээллийн хэрэгслээр болон цахим хуудас, нийгмийн сүлжээний хэрэгслээр төрийн бодлоготой холбоотой асуудлаар албан бус байр суурь, улс төрийн үзэл бодлоо илэрхийлэх, улс төрийн нам, эвсэл, нэр дэвшигчийн талаар эерэг, сөрөг мэдээ, мэдээлэл түгээхийг төрийн албан хаагчдад хориглодог боловч энэхүү хориглолт нь улс төрийн албан хаагчдад хамаардаггүй болно.

	Түүнчлэн Монгол Улсын Их Хурлын тухай хуулийн 41 дүгээр зүйлийн 41.2 дахь хэсэгт “Гишүүн бусдыг гэмт хэрэгт холбогдуулан доромжлох, гүтгэхээс бусад тохиолдолд бүрэн эрхийнхээ хүрээнд нэгдсэн болон Байнгын, дэд, хянан шалгах түр хорооны хуралдаанд хэлэлцэж байгаа асуудалтай холбоотойгоор үзэл бодлоо илэрхийлж хэлсэн үг, дэвшүүлсэн санал, өөрийн санаачилсан хууль тогтоомжийн төсөл, Улсын Их Хурлаар хэлэлцүүлэхээр оруулсан асуудлын төлөө бүрэн эрхийнхээ хугацаанд болон түүний дараа хуулийн хариуцлага хүлээхгүй.” гэж заасан байдаг. 

	Дээрх хуулийн зохицуулалтын хүрээнд улс төрийн албан хаагч нь хэвлэл, мэдээллийн хэрэгслээр болон цахим хуудас, нийгмийн сүлжээний хэрэгслээр төрийн бодлоготой холбоотой асуудлаар албаны болон албан бус байр суурь, улс төрийн үзэл бодлоо илэрхийлэх, улс төрийн нам, эвсэл, нэр дэвшигчийн талаар эерэг, сөрөг мэдээ, мэдээлэл түгээх нь нийтлэг байдаг бөгөөд харин энэхүү үйл ажиллагааг төлбөртэйгээр идэвхжүүлэн түгээх, зарим тохиолдолд төрийн байгууллагын нийгмийн сүлжээний цахим хуудсыг ашиглах явдал байсаар байгааг Meta Ad Library Report болон Монголбанкны дараах мэдээлэл ч тодорхой харуулж байна.

	Meta Ad Library Report-д дурдсанаар 2020 оны 8 дугаар сараас нийгэм, улс төр, сонгуультай холбоотой 56906[footnoteRef:2] төлбөртэй сурталчилгаа фэйсбүүк платформ оруулж, $2,238,838 буюу 8 орчим тэрбум төгрөгийг Монгол Улсаас төлсөн байдаг.[footnoteRef:3]  [2:  2026 оны 3 дугаар сарын 22-ны өдөр сүүлд нэвтрэв.]  [3:  2026 оны 3 дугаар сарын 22-ны өдөр сүүлд нэвтрэв. Мета нээлттэ мэдээлэл] 


Түүнчлэн арилжааны банкууд иргэн, аж ахуйн нэгжүүдийн гадаад төлбөр тооцоог  олон улсын картын сүлжээ болон свифт төлбөрийн системээр дамжуулан гүйцэтгэдэг бөгөөд Монголбанк арилжааны банкуудаас зөвхөн свифт системээр  дамжин хийгдэж буй  тавин мянган ам.доллараас дээш дүнтэй гадаад гүйлгээний мэдээллийг хүлээн авдаг байна. Тус мэдээнд Мета Платформ компанийн түнш байгууллагуудаас тус компани руу 2023 оноос  хойш 12.1 сая ам.долларын  үйлчилгээний төлбөрийг шилжүүлсэн талаарх мэдээлэл бүртгэгдсэн байна.[footnoteRef:4] [4: Монголбанкны Ерөнхийлөгчийн 2026 оны 03 дугаар сарын 23-ны өдрийн  А-1/222 дугаар албан бичгээр Улсын Их Хурлын гишүүн П.Сайнзоригт ирүүлсэн мэдээлэл.] 


	Энэ нь төрийн үйл ажиллагааг нээлттэй, ил тод болгох, олон нийтэд  мэдээлэх гэхээсээ илүүтэйгээр хувь хүний сурталчилгаа, зарим тохиолдолд улс төрийн зорилгоор хуурамч мэдээллийг түгээж олон нийтийг төөрөгдүүлэх замаар иргэний мэдэх эрхийг зөрчих, цаашлаад улс төрийн үйл ажиллагаанд шударга бус өрсөлдөөнийг бий болгож байна. 

Хоёр.Асуудлыг шийдвэрлэх зорилгыг тодорхойлсон байдал

	Улсын Их Хурлаас  2023 онд төрийн албан хаагч ард түмэндээ үйлчилж, төрд чин үнэнчээр зүтгэх эрхэм зорилгоо ухамсарлаж, төрийн ажил үүргийг гүйцэтгэхдээ хуулиар тогтоосон ёс зүйн хэм хэмжээг чандлан биелүүлэх үнэт зүйлс, соёлыг төлөвшүүлж, төрөө дээдлэх ард түмний итгэлийг бэхжүүлэхэд зорилгоор Төрийн албан хаагчийн ёс зүйн тухай хуулийг баталсан. Тус  хуулийн 8 дугаар зүйлийн 8.1.7 дахь заалтад “албаны нэрийг хувийн зорилгоор ашиглахгүй байх.” шаардлагыг  заасан байдаг.

Ийнхүү өмнө дурдсан асуудал, түүнийг шалтгааныг арилгахад төрийн албан хаагчийн ёс зүйд найдан үлдээх боломжгүй болно. Иймд төрийн нийт албан хаагчид  өөрийн нийгмийн сүлжээнд оруулсан контент, мэдээ, мэдээллээ төлбөртэйгээр идэвхжүүлэн түгээх, төрийн байгууллагын нийгмийн сүлжээний цахим хуудсыг ашиглах үйл ажиллагаад хязгаарлалт тавих зохицуулалтыг бий болгох шаардлагатай.

	Ингэснээр төрийн үйл ажиллагааг нээлттэй, ил тод болгох, олон нийтэд төрийн байгууллагын үйл ажиллагааг тайлагнах ажиллагааг улс төрийн зорилгоор ашиглах боломжгүй болох, түүнчлэн улс төрийн зорилгоор хуурамч мэдээлэл түгээж олон нийтийг төөрөгдүүлж иргэдийн мэдэх эрхийг зөрчих, иргэдийн шийдвэр гаргах байдалд зүй зохисгүйгээр нөлөөлөх, улс төрийн шударга бус өрсөлдөөнийг хязгаарлах нөхцөл бүрдэх ач холбогдолтой.

Харин Монгол Улсын Их Хурал, Ерөнхийлөгч, аймаг, нийслэл, сум, дүүргийн Иргэдийн төлөөлөгчдийн хурлын сонгуульд нэр дэвшиж хуулиар зөвшөөрөгдсөн сурталчилгааны хугацаанд, түүнчлэн гэмт хэрэг, зөрчлөөс урьдчилан сэргийлэх болон гамшгаас хамгаалахаас тохиолдолд дээрх зохицуулалтыг өөрөөр авч үзэх шаардлагатай. Учир нь Гамшгаас хамгаалах тухай хуулийн 34 дүгээр зүйлийн 34.2 дахь хэсэгт заасны дагуу хуулийн этгээд нь өмчийн төрөл, хэлбэр үл харгалзан  гамшгаас хамгаалахтай холбоотой зарлан мэдээлэл дамжуулах, тодорхой арга  хэмжээ авах нөхцөлийг бүрдүүлэх үүрэгтэй байдаг. 

Түүнчлэн Гэмт хэрэг,  зөрчлөөс урьдчилан сэргийлэх тухай хуульд заасны дагуу гэмт хэрэг, зөрчлөөс урьдчилан сэргийлэх зорилгоор оролцоог хангах,  мэдээлэл түгээх, соён гэгээрүүлэх үүрэг нь төрийн бүр шатны байгууллага,  өмчийн хэлбэр харгалзахгүй хуулийн этгээд, иргэдийн хүлээх үүрэг байхаар заасан байдаг.

 Иймээс  гамшгаас хамгаалах болон гэмт хэрэг, зөрчлөөс урьдчилан сэргийлэх зорилгод чиглэсэн үйл ажиллааг хуулиар хориглох боломжгүй бөгөөд энэ тохиолдолд төрийн нийт албан хаагчид өөрийн нийгмийн сүлжээнд оруулсан контент, мэдээ, мэдээллээ идэвхжүүлэн түгээх, төрийн байгууллагын нийгмийн сүлжээний цахим хуудсыг ашиглахад хязгаарлалт тавих зохицуулалт нь хамаарахгүй байхаар авч үзэх шаардлагатай.

Гурав.Асуудлыг зохицуулах хувилбарууд, эерэг, сөрөг үр дагаварт 
хийсэн харьцуулалт

Асуудлуудыг шийдвэрлэх хувилбаруудыг тус бүрээр авч үзвэл:
	
Зорилгод хүрэх байдал
	
Зардал, үр өгөөжийн харьцаа
	
Үр дүн


	
“Тэг” хувилбар
	
Асуудал шийдвэрлэгдэхгүй
	зорилгод хүрэх боломжгүй

	Хэвлэл мэдээлэл болон бусад арга хэрэгслээр дамжуулан
олон нийтийг соён гэгээрүүлэх
	Асуудлыг шийдвэрлэхтэй холбоогүй тул зорилгод хүрэх боломжгүй. Зардал, үр өгөөж тооцох боломжгүй
	зорилгод хүрэх боломжгүй

	Зах зээлийн механизмаар дамжуулан төрөөс зохицуулалт хийх
	Асуудлыг шийдвэрлэхтэй холбоогүй тул зорилгод хүрэх боломжгүй. Зардал, үр өгөөж тооцох боломжгүй
	зорилгод хүрэх боломжгүй

	Төрөөс санхүүгийн
Интервенц хийх

	Асуудлыг шийдвэрлэхтэй холбоогүй тул зорилгод хүрэх боломжгүй. Зардал, үр өгөөж тооцох боломжгүй.
	зорилгод хүрэх боломжгүй

	Төрийн бус байгууллага, хувийн хэвшлээр тодорхой чиг үүрэг гүйцэтгүүлэх
	Асуудлыг шийдвэрлэхтэй холбоогүй тул зорилгод хүрэх боломжгүй. Зардал, үр өгөөж тооцох боломжгүй.
	зорилгод хүрэх боломжгүй

	Захиргааны шийдвэр гаргах

	зөвхөн хуулиар зохицуулах тул тул боломжгүй
	зорилгод хүрэх боломжгүй

	Хууль тогтоомжийн
төсөл боловсруулах
	Холбогдох хуульд тусгайлан зохицуулалт нэмж тусгасны үндсэн дээр шийдвэрлэгдэх боломж  бүрдэнэ.
	Үр дүнтэй




Дээрх хувилбаруудыг харьцуулан үзэхэд “тэг” хувилбар буюу ямар нэг арга хэмжээг авахгүй байх, одоо байгаа нөхцөл байдлыг хэвээр үлдээх нь улс төр дөх шударга бус өрсөлдөөн, иргэний үнэн бодит мэдээлэл олж авах эрхийг хангах зорилгод чиглэгдэхгүй байна.

Хэвлэл мэдээлэл болон бусад арга хэрэгслээр дамжуулан олон нийтийг соён гэгээрүүлэх, зах зээлийн механизмаар дамжуулан төрөөс зохицуулалт хийх, төрөөс санхүүгийн интервенц хийх, төрийн бус байгууллага, хувийн хэвшлээр тодорхой чиг үүргийг гүйцэтгүүлэх зэрэг арга  хэмжээ буюу тухайлбал, одоогийн хүчин төгөлдөр дагаж мөрдөж буй хууль эрх зүйн баримт бичгийн хүрээнд тодорхой арга хэмжээ авч болох ч зорилгод хүрэх боломж хязгаарлагдмал хэвээр байхаар байна.

Төрийн албаны тухай хуульд  төрийн албан хаагчийн нийтлэг эрх, үүргийг, мөн үйл ажиллагаандаа хориглох зүйлийг тусгасан байдаг бөгөөд тус хориглолтыг зөрчсөн тохиолдолд хүлээлгэх сахилгын хариуцлагыг тус хуульд, ёс зүйн хариуцлагыг Төрийн албан хаагчийн ёс зүйн тухай хуулиар зохицуулж байна. Иймд дээр дэвшүүлсэн асуудлыг хуулийн төсөл боловсруулах  замаар шийдвэрлэх нь үр дүнтэй байна.

Дөрөв.Сонгосон хувилбарын үр нөлөөг тандан судалсан байдал

Ийнхүү өмнөх үе шатанд хуулийн төсөл боловсруулах хувилбар нь асуудлыг шийдвэрлэх боломжтой талаар дүгнэсэн байна.

 Төрийн албаны тухай, холбогдох бусад хуулиар төрийн албан хаагч нь тодорхой бүрэн эрхийн хэрэгжүүлдэг, илүү хүчин чадалтай, энэ нь хуулийн баталгаагаар хангагдаж байдаг этгээд  гэдгээрээ иргэдээс ялгагдаж байдаг. Ялангуяа улс төрийн албан хаагч хуулийн зарим хязгаарлалтад нь хамаарахгүй онцлог зохицуулалтад хамаардаг  албан хаагч билээ.

	Тухайлбал, Зөрчлийн тухай хуулийн 3000-аад зүйл заалтад заасан зөрчлийн үйлдэл гаргасан тохиолдолд хүн, хуулийн этгээдэд торгох, баривчлах, нийтэд тусгай ажил хийлгэх, тодорхой үйл ажиллагаа явуулах эрхийг хасах шийтгэл оногдуулах зохицуулалттай. Харин Төрийн албан хаагчийн албаны үйл ажиллагаагаа хэрэгжүүлсэн үйлдэл нь Зөрчлийн тухай хуулийн үйлчлэлд хамаардаггүй, зөвхөн Төрийн албаны тухай хуульд заасан хариуцлага хүлээлгэх зохицуулалттай. 

	Иймээс төрийн албан хаагч албаны үйл ажиллагаандаа туйлын хариуцлагатай хандах, иргэдийг төөрөгдүүлэх, хохироох үйлдэл гаргахгүй байх,  нийтийн албаны  болон  хувийн ашиг сонирхлыг зааг ялгаатай зохицуулах, хаагч хуулиар тодорхой бүрэн эрх олж авсан давуу байдлаа буруугаар ашиглахгүй байх, тэдгээрийн хууль зөрчсөн үйлдэлд хүлээлгэх хариуцлага туйлын тодорхой байх учиртай.

 ДҮГНЭЛТ
Төрийн албаны  тухай хуулийн зохицуулалт нь төрийн албаны сахилга, хариуцлага, тэгш бус байдлыг арилгах, аль нэг этгээдэд давуу байдал олгохгүй байх, Үндсэн хуулийн зарчим хангагдах, төсвийн ерөнхийлөн захирагчийн үр нөлөө, үр дүнтэй байдал, үр ашиггүй зарцуулахаас урьдчилан  сэргийлэх зорилгод чиглэгдэж байх учиртай.
	Хүчин төгөлдөр үйлчилж байгаа Төрийн албаны тухай, Монгол Улсын Их Хурлын тухай зэрэг хуулийн зохицуулалтын хүрээнд улс төрийн албан хаагч нь хэвлэл, мэдээллийн хэрэгслээр болон цахим хуудас, нийгмийн сүлжээний хэрэгслээр төрийн бодлоготой холбоотой асуудлаар албаны болон албан бус байр суурь, улс төрийн үзэл бодлоо илэрхийлэх, улс төрийн нам, эвсэл, нэр дэвшигчийн талаар эерэг, сөрөг мэдээ, мэдээлэл түгээх нь нийтлэг байдаг бөгөөд харин энэхүү үйл ажиллагааг төлбөртэйгээр идэвхжүүлэн түгээх, зарим тохиолдолд төрийн байгууллагын нийгмийн сүлжээний цахим хуудсыг ашиглах явдал байсаар байгааг Meta Ad Library Report болон Монголбанкны мэдээлэл ч тодорхой харуулж байна.
	
	Энэ нь төрийн үйл ажиллагааг нээлттэй, ил тод болгох, олон нийтэд  мэдээлэх гэхээсээ илүүтэйгээр хувь хүний сурталчилгаа, зарим тохиолдолд улс төрийн зорилгоор хуурамч мэдээллийг түгээж олон нийтийг төөрөгдүүлэх замаар иргэний мэдэх эрхийг зөрчих, цаашлаад улс төрийн үйл ажиллагаанд шударга бус өрсөлдөөнийг бий болгож байна. 

	Төрийн албан хаагчийн ёс зүйн тухай хуулиар “албаны нэрийг хувийн зорилгоор ашиглахгүй байх.” шаардлагыг  заасан байдаг ч  асуудал үүсгэсэн шалтгааныг арилгахад төрийн албаны зөвхөн ёс зүйд найдан хэвээр үлдээх боломжгүй болно.

	Иймд төрийн нийт албан хаагчид  өөрийн нийгмийн сүлжээнд оруулсан контент, мэдээ, мэдээллээ төлбөртэйгээр идэвхжүүлэн түгээх, төрийн байгууллагын нийгмийн сүлжээний цахим хуудсыг ашиглах үйл ажиллагаад хязгаарлалт тавих зохицуулалтыг  Төрийн албаны тухай хуульд нэмэлт оруулах замаар бий болгох шаардлагатай.

	Ингэснээр төрийн үйл ажиллагааг нээлттэй, ил тод болгох, олон нийтэд төрийн байгууллагын үйл ажиллагааг тайлагнах ажиллагааг улс төрийн зорилгоор ашиглах боломжгүй болох, түүнчлэн улс төрийн зорилгоор хуурамч мэдээлэл түгээж олон нийтийг төөрөгдүүлж иргэдийн мэдэх эрхийг зөрчих, иргэдийн шийдвэр гаргах байдалд зүй зохисгүйгээр нөлөөлөх, улс төрийн шударга бус өрсөлдөөнийг хязгаарлах нөхцөл бүрдэх ач холбогдолтой.

Харин гамшгаас хамгаалах болон гэмт хэрэг, зөрчлөөс урьдчилан сэргийлэх зорилгод чиглэсэн үйл ажилллааг хуулиар хориглох боломжгүй бөгөөд энэ тохиолдолд төрийн нийт албан хаагчид  өөрийн нийгмийн сүлжээнд оруулсан контент, мэдээ, мэдээллээ идэвхжүүлэн түгээх, төрийн байгууллагын нийгмийн сүлжээний цахим хуудсыг ашиглах үйл ажиллагаанд хязгаарлалт тавих зохицуулалт нь хамаарахгүйгээр авч үзэх шаардлагатай.

Түүнчлэн Монгол Улсын Их Хурлын сонгуулийн тухай, Монгол Улсын Ерөнхийлөгчийн сонгуулийн тухай, Аймаг, нийслэл, сум, дүүргийн Иргэдийн төлөөлөгчдийн хурлын сонгуулийн тухай хуулиар нэр дэвшиж хуулиар зөвшөөрөгдсөн хугацаанд цахим хуудас ашиглах зохицуулалтыг тусгайлан  зохицуулсан байдаг.

 Иймээс ч улс төрийн албан  хаагчийг дээрх хуулиудад заасан сонгуульд нэр дэвшигч хуулиар тогтоосон хугацаанд мөн төрийн албан хаагчид  өөрийн нийгмийн сүлжээнд оруулсан контент, мэдээ, мэдээллээ идэвхжүүлэн түгээх, төрийн байгууллагын нийгмийн сүлжээний цахим хуудсыг ашиглах үйл ажиллагаанд хязгаарлалт тавих зохицуулалт нь хамаарахгүйгээр авч үзэх боломжтой юм. Энэ нь Төрийн албаны тухай хуулийн хэвлэл, мэдээллийн хэрэгслээр болон цахим хуудас, нийгмийн сүлжээний хэрэгслээр төрийн бодлоготой холбоотой асуудлаар албан бус байр суурь, улс төрийн үзэл бодлоо илэрхийлэх, улс төрийн нам, эвсэл, нэр дэвшигчийн талаар эерэг, сөрөг мэдээ, мэдээлэл түгээхийг төрийн албан хаагчдад хориглох зохицуулалт улс төрийн албан хаагчдад хамаардаггүй зохицуулалт,  Монгол Улсын Их Хурлын тухай хуулиар “Улсын Их Хурлын гишүүн бусдыг гэмт хэрэгт холбогдуулан доромжлох, гүтгэхээс бусад тохиолдолд бүрэн эрхийнхээ хүрээнд нэгдсэн болон Байнгын, дэд, хянан шалгах түр хорооны хуралдаанд хэлэлцэж байгаа асуудалтай холбоотойгоор үзэл бодлоо илэрхийлж хэлсэн үг, дэвшүүлсэн санал, өөрийн санаачилсан хууль тогтоомжийн төсөл, Улсын Их Хурлаар хэлэлцүүлэхээр оруулсан асуудлын төлөө бүрэн эрхийнхээ хугацаанд болон түүний дараа хуулийн хариуцлага хүлээхгүй байх зохицуулалтуудтай уялдан хэрэгжих боломжийг олгоно.

Хавсралт 


Контент, мэдээ, мэдээллээ идэвхжүүлэн түгээх, төрийн байгууллагын нийгмийн сүлжээний цахим хуудсыг ашиглах үйл ажиллагаанд талаар тусгагдсан хуулийн лавлагаа 
	
д/д
	
Эрх зүйн акт, баримт бичгийн нэр
	
Баталсан огноо,  дугаар
	
Спортод өрсөлдөх чадварыг нэмэгдүүлэх,  хүний нөөцийг бэлтгэх, спортын олон төрлийг хөгжүүлэх талаарх зохицуулалт


	1
	Өргөн нэвтрүүлгийн тухай хуулиас 
	2019.12.12.
	4.1.8."контент" гэж харилцаа холбооны сүлжээгээр дамжиж байгаа үг, дуу, тэмдэг, дохио, текст, зураг, график, хөдөлгөөнт дүрс бүхий бүх төрлийн мэдээ, мэдээллийг электрон хэлбэрт хувиргасныг

	2
	Төрийн албаны тухай хуулиас 


	2017.12.07
	39.1.13.хэвлэл, мэдээллийн хэрэгслээр болон цахим хуудас, нийгмийн сүлжээний хэрэгслээр төрийн бодлоготой холбоотой асуудлаар албан бус байр суурь, улс төрийн үзэл бодлоо илэрхийлэх, улс төрийн нам, эвсэл, нэр дэвшигчийн талаар эерэг, сөрөг мэдээ, мэдээлэл түгээх;

	3
	Монгол Улсын Их Хурлын сонгуулийн тухай хуулиас 
	2019.12.20
	47.1.Сонгуулийн сурталчилгаанд дараах хэлбэрийн цахим хуудас ашиглаж болно:
47.1.1.нэр дэвшигчийн болон нам, эвслийн өөрийн тус бүр нэг цахим хуудас;
47.1.2.цахим орчин дахь олон нийтийн сүлжээний цахим хуудас;
47.1.3.бусад цахим хуудас.
....

	4
	Монгол Улсын Ерөнхийлөгчийн сонгуулийн тухай хуулийн 
	2020.12.24
	42 дугаар зүйл.Сонгуулийн сурталчилгаанд цахим орчин ашиглах
42.1.Сонгуулийн сурталчилгаанд дараах хэлбэрийн цахим хуудас ашиглаж болно:
42.1.1.нэр дэвшигчийн болон нам, эвслийн өөрийн тус бүр нэг цахим хуудас;
42.1.2.цахим орчин дахь олон нийтийн сүлжээний нэг цахим хуудас;
42.1.3.бусад цахим хуудас.
.....

	

5
	Аймаг, нийслэл, сум, дүүргийн Иргэдийн төлөөлөгчдийн сонгуулийн тухай хуулийн 
	2020.01.30
	46 дугаар зүйл.Сонгуулийн сурталчилгаанд цахим орчин ашиглах
46.1.Сонгуулийн сурталчилгаанд дараах хэлбэрийн цахим хуудас ашиглаж болно:
46.1.1.нам, эвслийн болон нэр дэвшигчийн өөрийн тус бүр нэг цахим хуудас;
46.1.2.цахим орчин дахь олон нийтийн сүлжээний цахим хуудас;
46.1.3.бусад цахим хуудас.
....


	



6
	Гэмт хэрэг, зөрчлөөс урьдчилан сэргийлэх тухай хуулиас
	2019.06.06
	1.1.Энэ хуулийн зорилт нь гэмт хэрэг, зөрчлөөс урьдчилан сэргийлэх ажлын зарчим, үндсэн чиглэл, зохион байгуулалт, төрийн болон төрийн бус байгууллага, олон нийтийн оролцоог тодорхойлох замаар гэмт хэрэг, зөрчлөөс урьдчилан сэргийлэх ажлын эрх зүйн үндсийг тогтооход оршино.
5.1.7.төрийн байгууллага, албан тушаалтан гэмт хэрэг, зөрчлөөс урьдчилан сэргийлэх ажилд хуульд заасны дагуу оролцох үүрэгтэй бөгөөд төрийн захиргааны болон хууль сахиулах байгууллага үйл ажиллагаандаа гэмт хэрэг, зөрчлөөс урьдчилан сэргийлэх ажлыг тэргүүлэх чиглэл болгох.

	


7
	Гамшгаас хамгаалах тухай хуулиас
	2017.02.02
	34.2.Хуулийн этгээд нь өмчийн төрөл, хэлбэр үл харгалзан гамшгаас хамгаалах талаар дараахь үүрэг хүлээнэ:
34.2.1.гамшгаас хамгаалах төлөвлөгөө баталж хэрэгжүүлэх;
34.2.2.гамшгаас хамгаалах хууль тогтоомж, эрх бүхий байгууллага, албан тушаалтнаас гаргасан шийдвэрийг хэрэгжүүлэх;
34.2.3.үйл ажиллагааны онцлогт нийцүүлэн мэргэжлийн анги байгуулах, шаардагдах техник, материал, нэг бүрийн хамгаалах хэрэгслээр хангах, зарлан мэдээлэл дамжуулах нөхцөлийг бүрдүүлэх;




































